Profil
Onor. GIOVANNA DEBONO - Ministru għal Għawdex
Fost in-Nadurin kollha li taw sehemhom fl-istorja politika ta’ pajjiżna saħansitra sa minn qabel l-Indipendenza, bla dubju tispikka l-unika mara Ministru li qatt irrappreżentat lil Għawdex f’din l-ogħla istituzzjoni tal-pajjiż.  Giovanna Debono, Għawdxija minn Nadur li għal dawn l-aħħar 22 sena tat kontribut mhux żgħir fil-qasam politiku ta’ pajjiżna.
Fil-fatt in-Nadur kellu preżenza kontinwa fil-qasam politiku permezz ta’ kandidati  li taw is-sehem tagħhom u ġew eletti mill-poplu Għawdxi bħala Membri ta’ l-Assemblea Leġiżlattiva (MLA) - kif kienu jissejħu qabel l-Indipendenza (1964) - u Membri Parlamentari (MP), wara l-Indipendenza.  Nibda billi nsemmi lin-Nutar Ġużeppi Cauchi li fl-1950 ġie elett Membru bħala kandidat Indipendenti fuq id-distrett ta’ Għawdex.  Fl-1953 kien ġie elett għall-ewwel darba Anġlu Camilleri f’isem il-Malta Labour Party.  Hu reġa’ ġie elett fl-Elezzjonijiet Ġenerali ta’ l-1955, 1971 u 1976.  Kontemporanju tiegħu nsibu lil Kurunat Attard, missier il-Ministru Giovanna Debono, elett f’isem il-Partit Nazzjonalista, f’ħames elezzjonijiet konsekuttivi, dawk ta’ l-1962, 1966, 1971, 1976 u 1981.  Niltaqgħu wkoll ma’ Naduri ieħor, il-Perit Carmelo Borg li kien elett f’isem il-Malta Labour Party fl-elezzjonijiet ta’ l-1992, 1996 u 1998.  Fl-aħħar Elezzjoni Ġenerali, dik ta’ l-2008, ġie elett Dr. Chris Said għall-Partit Nazzjonalista li s-sena l-oħra ingħata l-Premju ġieħ in-Nadur mill-Kunsill Lokali wara l-ħidma fejjieda li wettaq kemm dam Sindku tan-Nadur. 
Iżda l-esperjenza politika ta’ Giovanna Debono hija primarjament immarkata b’riżultati li komplew jikbru fil-popolarità b’mod kostanti.  Giovanna  kkontestat l-Elezzjoni Ġenerali għall-ewwel darba fl-1987 f’isem il-Partit Nazzjonalista fuq Għawdex fejn ġiet eletta Membru Parlamentari u ri-eletta f’kull Elezzjoni Ġenerali li saret fl-1992, 1996, 1998, 2003 u 2008.
F’kull Elezzjoni Ġenerali wara dik ta’ l-1987 dejjem ġiet eletta ma’ l-ewwel għadd u dejjem qabżet il-kwota. Barra min hekk, bħala kandidata fi ħdan il-Partit Nazzjonalista, dejjem kisbet l-akbar numru ta’ voti wara l-Prim Ministru.

L-ewwel inkarigu f’livell amministrattiv kien dak ta’ Segretarju Parlamentari għall-Affarijiet tal-Familja fi ħdan il-Ministeru tal-Politika Soċjali, fis-17 ta’ April ta’ l-1995.  Dan l-inkarigu ġie fdat lilha mill-Prim Ministru ta’ dak iż-żmien Dr Eddie Fenech Adami f’ministeru li dakinhar kien immexxi minn Dr Louis Galea.  Fl-1998, wara s-suċċess tagħha fl-elezzjoni, l-istess Prim Ministru ħatarha Ministru għal Għawdex, l-ewwel mara Għawdxija li okkupat dik il-kariga prestiġjuża u t-tieni persuna Għawdxija li ġiet fdata bir-responsabilità ta’ Ministeru għal Għawdex wara t-terminu ta’ l-Onor. Anton Tabone.  Ġiet ikkonfermata  fil-kariga ta’ Ministru għal Għawdex wara l-elezzjoni tas-sena 2003 u f’Marzu 2008 ġiet ri-konfermata għat-tielet darba Ministru għal Għawdex, mill-Prim Ministru attwali Dr Lawrence Gonzi. Attwalment Giovanna Debono għadha tokkupa din il-kariga, filwaqt li matul din il-leġiżlatura qiegħda wkoll taqdi funzjonijiet ta’ Aġent Prim Ministru meta jkun meħtieġ.  Hija wkoll Viċi President tal-Political Bureau fi ħdan il-Konferenza għar-Reġjuni Periferiċi u Marittimi ta’ l-Ewropa (CPMR).
Min hi Giovanna Debono?

Giovanna twieldet fl-Isptar Victoria, fi Pjazza San Franġisk, ir-Rabat, Għawdex, fil-25 ta’ Novembru 1956, l-iżgħar wild minn għaxra, bint Coronato Attard u Anna nee’ Tabone min-Nadur.  |gur ħadd ma basar dakinhar li s-sala fejn twieldet Giovanna kienet ser taqdi dmirijiet uffiċċjali li wassluha wkoll biex tiltaqa’ ma’ bosta nies, uħud prominenti, biex tiddiskuti u tieħu deċiżjonijiet importanti għal gżira ta’ Għawdex.  

Giovanna rċeviet l-edukazzjoni primarja fl-Iskola Primarja tan-Nadur u kompliet bl-Istudji Sekondarji fl-Iskola Sekondarja tal-Bniet tar-Rabat Għawdex u wara s-sixth form ta’ Għawdex.  Hija kompliet l-istudji terzjarji fl-Università ta’ Malta minn fejn iggradwat bħala għalliema fl-1981.  Billi missierha kien Membru Parlamentari Giovanna saret midħla tax-xena politika minn età żgħira.  Hija kienet imsieħba fil-Moviment |għażagħ tal-Partit Nazzjonalista u ħadmet ukoll f’għaqdiet parrokkjali. Bħala żagħżugħa kienet sportiva u kellha għal qalba bosta attivitajiet fosthom il-logħba tat-tennis.
Wara li ggradwat, ġiet impjegata mad-Dipartiment ta’ l-Edukazzjoni bħala għalliema u tat servizz fil-qasam edukattiv f’diversi skejjel governattivi f’Malta.

Giovanna żżewġet lil Toni Debono, li hu wkoll min-Nadur, fid-19 ta’ Frar 1984 u sena wara welldet tifel, Noel.  Għalhekk ma kinitx deċiżjoni faċli li dak iż-żmien taċċetta s-sejħa tal-partit biex tikkonsidra li tingħaqad mal-lista tal-kandidati għall-elezzjoni, speċjalment meta kienet qed tistenna t-tieni tarbija.  Iżda hija ħasset li dak iż-żmien kien importanti għall-pajjiż li hija tieħu din id-deċiżjoni iebsa.   Hija indirizzat l-ewwel attività politika ta’ massa fl-1986 – Mass Meeting fi Pjazza San Pietru u San Pawl, in-Nadur.  Meta ġiet eletta fil-Parlament kienet l-iżgħar Membru Parlamentari u l-unika mara min-naħa tal-Partit fil-Gvern u skond it-tradizzjoni hi ressqet mozzjoni bħala ringrazzjament lill-President, tad-diskors li għamel fl-okkażjoni tal-ftuħ tal-Parlament. Ftit xhur qabel li ġiet eletta fil-Parlament welldet tifla – Anna, it-tieni wild tal-familja Debono.  Kienu ħafna li ammiraw lil Giovanna li bejn ix-xogħol u t-traġitt tliet darbiet fil-ġimgħa għas-seduti tal-Parlament kienet issib ħin għall-familja tagħha b’uliedha għadhom  żgħar.  Iżda b’determinazzjoni u b’kuraġġ, hi u żewġha, bl-għajnuna tal-familjari rispettivi tagħhom, rabbew familja eżemplari. Illum Noel, li għandu 24 sena, wasal biex jekk Alla jrid jirċievi s-sagrament tas-Saċerdozju fi ftit xhur oħra  filwaqt li Anna, ta’ 23 sena  qed issegwi l-aħħar sena fil-kors tal-liġi fl-Università ta’ Malta minn fejn diġà ggradwat bħala Nutar.
Fi żmien id-diversi termini ta’ Giovanna Debono bħala Ministru għal Għawdex, din il-gżira rat kambjament kontinwu kemm fl-istil u l-kwalità tal-ħajja tal-komunità Għawdxija kif ukoll fl-iżvilupp soċjo-ekonomiku ta’ Għawdex. Minħabba li Għawdex ibati minn insularità doppja, kienu ħafna l-iskemi ta’ għajnuna addizzjonali illi bdew jiġu offruti lil studenti, ħaddiema u imprendituri Għawdxin, biex ikompli jissaħħaħ il-qasam tax-xogħol. Inħoloq xogħol ta’ back-office f’Għawdex, kemm fis-settur pubbliku kif ukoll dak privat, li wassal biex ġew trasferiti minn Malta lejn Għawdex numru sostanzjali ta’ ħaddiema Għawdxin. 
Dawn huma wħud mill-proġetti li ġew imwettqa f’dawn l-aħħar snin taħt l-amministrazzjoni tal-Ministru Giovanna Debono.
Edukazzjoni

· Ftuħ ta’ l-Istitut għall-Istudji Turistiċi ġdid, mgħammar b’apparat modern u li qed joffri opportunitajiet lill-bosta żgħażagħ u impjegati oħra li jaħdmu fis-settur turistiku. 

· Ftuħ ta’ żewġ ċentri fi ħdan il-Kulleġġ Malti għall-Arti, Xjenza u Teknoloġija, l-MCAST.

· Estensjoni u mmodernizar taċ-ċentru Għawdxi ta’ l-Arti u Snajja’ Wistin Camilleri.  Dan qed jiżviluppa f’ċentru ta’ kreattività u innovazzjoni u s-servizzi li joffri qed igawdu minnhom fuq elf ruħ ta’ l-età bejn 8 u 70 sena.  

· Bini ta’ Skola Sekondarja ġdida għas-Subien, proġett ta’ €7 miljun.

· Twaqqif tal-Kulleġġ ta’ Għawdex u inizjattivi ġodda bħal Skola Sport, Skola Sajf u Hands on Farming għat-tfal kollha fl-iskejjel primarji.

· Kien hemm żieda fil-kwalità u kwantità ta’ ħaddiema għall-ġid tat-tfal – bħal Social Workers, facilitators u iktar għalliema gradwati.

· Bis-saħħa ta’ inizjattivi meħuda mill-Ministru Debono, is-sitwazzjoni ta’ l-istudenti li jsegwu studji terzjarji u vokazzjonali f’Malta, hija ferm aħjar milli kienet ftit snin ilu. Dawn l-inizjattivi jinkludu l-għajnuna speċifika li jingħataw studenti Għawdxin bħala rifużjoni ta’ spejjeż għall-akkomodazzjoni jew trasport bil-baħar; iż-żieda ta’ l-allowance minn €35 għal €116.50 fix-xahar; u ġiet aġġustata wkoll l-għajnuna simili li tingħata lil studenti li jattendu istituzzjonijiet oħra f’Malta bħal ma hu l-MCAST u l-ITS.

· Xogħol ta’ titjib u manutenzjoni fl-iskejjel kif ukoll aktar faċilitajiet offruti lill-istudenti fl-iskejjel f’Għawdex.  Biex nagħtu eżempju sar xogħol ta’ ristrutturar fl-iskola primarja tan-Nadur, li kien jinkludi xogħol estensiv u tisbiħ fis-sala ta’ l-iskola, bdil ta’ soqfa, bdil ta’ aperturi u tibdil fil-faċilitajiet sanitarji u xogħol ieħor li kompla tejjeb il-faċilitajiet f’din l-iskola. 
· Sar titjib sostanzjali fl-ispecial unit f’Ta’ Sannat fejn qed jitħaddem il-kunċett ta’ edukazzjoni inklużiva fi skola fejn hi attrezzata wkoll b’faċilitajiet adattati.

· żieda fil-korsijiet fil-Kampus ta’ l-Università f’Għawdex li swew biex il-parteċipanti jitħarrġu jew jiġu introdotti għall-prattiċi tajbin marbuta ma’ oqsma partikolari bħal ma hi l-agrikoltura, il-vitikultura u t-trobbija ta’ l-annimali.  Barra minhekk dan iċ-ċentru kompla jaqdi funzjoni importanti għal tagħlim matul il-ħajja.
Sport

· Sar immodernizzar u tisbiħ fil-Kumpless Sportiv f’Għawdex u ġie introdott apparat ġdid li jippermetti taħriġ ta’ dixxiplini sportivi ġodda f’dan il-kumpless. 

· L-Għaqdiet Sportivi Għawdxin ġew megħjuna jtejbu l-faċilitajiet sportivi tagħhom, fosthom fit-tqegħid ta’ turf f’diversi grawnds tal-futbol, fosthom dak tan-Nadur.
Saħħa

· Sar investiment f’faċilitajiet ġodda li tejbu s-servizzi ta’ l-Isptar ġenerali ta’ Għawdex, fis-swali ta’ l-irġiel, tan-nisa, ta’ l-anzjani rġiel, tat-Tfal u tal-Maternità. Sar immodernizzar fis-Sala ta’ l-ikel ta’ l-infermiera.
· ġew immodernizzati taqsimiet oħra ta’ l-isptar bħal Kwartieri tat-Tobba, id-dipartiment ta’ l-emerġenza, id-dipartiment ta’ l-outpatients u tal-Medical Records.
· Saret sala ġdida tal-ġinekoloġija u twaqqfu r-Renal Unit, Isolation Unit u d-Dipartiment ta’ l-Isterilizzar.
· Sar xogħol ta’ mmodernizzar fid-dar residenzjali Sant’Anna.
Ambjent

· Sar investiment ta’ €7.2 miljun fil-proġett tat-trattament tat-tisfija tad-drenaġġ, fejn jiġi ttrattat 90% tad-drenaġġ ta’ Għawdex.  Dan wassal biex il-bajja ta’ San Blas reġgħet ġiet restitwita għall-istat naturali tagħha.
· Tneħħa l-inċineratur ta’ l-isptar ġenerali ta’ Għawdex.
· Ingħalqet il-miżbla tal-Qortin fix-Xagħra u sar studju biex din issir park ta’ rekreazzjoni għall-familja.
· Infetaħ is-Sit għal Skart Goff f’Tal-Kus fix-Xewkija u għaddej ix-xogħol biex isir l-Waste Transfer Station
· Kien il-Ministeru għal Għawdex li ra l-ewwel investiment ta’ enerġija alternattiva permezz ta’ panelli fotovoltaiċi biex jiġġeneraw l-enerġija għaċ-ċentru Amministrattiv tal-Ministeru għal Għawdex. 
Turiżmu
· Il-proġett tan-Niche Tourism marbut mad-diving, li permezz tiegħu saret ukoll il-Hyperbaric Unit li qed tintuża mhux biss mill-għaddasa iżda wkoll minn pazjenti Għawdxin li jużawha ta’ kuljum.  Dan huwa servizz ieħor ġdid li beda jiġi offrut fl-Isptar ġenerali ta’ Għawdex.
· ġie introdott l-avveniment annwali ta’ Lejlet Lapsi, Notte Gozitana. 
· Il-Ministeru għal Għawdex ta s-sehem tiegħu f’inizjattivi ta’ kultura u divertiment li ġew organizzati mill-Kunsilli Lokali fil-lokalitajiet rispettivi tagħhom. 
· Skemi ta’ għajnuna lill-għaqdiet u individwi li jorganizzaw attivitajiet kulturali.
· Inizjattiva oħra tal-Ministru Giovanna Debono kienet it-twaqqif ta’ żewġ assoċjazzjonijiet għal Għawdex ta’ importanza mhux żgħira li huma l-Gozo Tourism Association u l-Gozo Business Chamber.
· Tat kontribut qawwi f’dak li hu reklamar tal-gżira Għawdxija għat-tisħiħ ta’ l-industrija tat-turiżmu.
· Il-Mużew ta’ l-Arkeoloġija nbidel għal wieħed state of the art u għall-ewwel darba bdew jiġu esebiti f’Għawdex fdalijiet prestiġjużi li qabel kienu jinżammu f’Malta.
· ġiet imnedija l-Masterplan taċ-ċittadella.
· Beda restawr fuq is-swar taċ-ċittadella.
· Proġett ta’ konsolidazzjoni u preservazzjoni tat-Tempji tal-ġgantija
Qasam Soċjali

· Fil-bidu tal-ħidma tagħha, Giovanna Debono għarfet tiddiskuti u tiddjaloga ma’ individwi u għaqdiet li huma impenjati f’diversi setturi u minn hemm nibtu għaqdiet u assoċjazzjonijiet li llum jiffurmaw bażi rappreżentattiva u konsultattiva wiesgħa f’kull qasam f’Għawdex.  B’mod partikolari ħadet ħsieb li tgħaqqad il-qasam volontarju biex illum l-NGO Centre li twaqqaf fuq inizjattiva tagħha, qed joffri servizz lil 180 għaqda volontarja li huma affiljati bħala membri ta’ dan iċ-ċentru. 
· It-twaqqif taċ-ċentru għal Matul il-Jum Santa Marta, li għamel qabża fil-kwalità tas-servizzi li jingħataw lil persuni b’diżabilità f’Għawdex.  F’dan iċ-ċentru jiġi offrut is-servizz ta’ one-stop-shop lil persuni b’diżabilità.

· Titjib fis-servizzi li jingħataw lill-anzjani tagħna fosthom l-Università tat-Tielet Età, day centre u Platt Sħun fid-djar.

Infrastruttura
· Saru kilometri ta’ toroq u xogħlijiet estensivi li joffru aktar sigurtà. 
· Il-ħidma tal-Ministru kienet strumentali fil-bini ta’ terminal ġewwa l-Imġarr li kompla jtejjeb l-aċċessibilità għal gżira.
Eko-Għawdex

· Ġiet imnedija l-viżjoni għal Għawdex sa l-2020 biex Għawdex isir gżira ekoloġika.  Proprju ftit jiem ilu tħabbru l-ewwel tmenin proposta li ser ikunu qegħdin jitwettqu fil-kuntest ta’ Eko-Għawdex.  Dan ġie sostanzjat minn allokazzjoni ta’ €25 miljun fuq tliet snin.

Taħt il-Ministru Giovanna Debono, Għawdex ra allokazzjoni rekord ta’ €22 miljun, fl-estimi finanzjarji għas-sena li ġejja. 
ĦARSITNA ’L QUDDIEM 

Nagħlaq din il-kitba b’messaġġ li l-Ministru Giovanna Debono għamlet fil-ktejjeb li jġib l-isem “L-Impenn tiegħi b’riżq Għawdex”: 

Hija qalet hekk:

“F’dawn l-aħħar snin, Għawdex mexa mixja twila ’l quddiem.  L-avvanzi li għamilna jinħassu fl-oqsma differenti u fil-kwalità u l-livell ta’ ħajja li qed ngħixu llum.  Irnexxilna nisfruttaw is-sħubija ta’ pajjiżna fl-Unjoni Ewropea u bbenefikajna mhux ftit minn din is-sħubija.  Assigurajna li ta’ l-inqas 10% tal-fondi allokati għal Malta mill-Unjoni Ewropea, jiġu indirizzati speċifikament għal Għawdex.  Fis-snin li ġejjin ser inkomplu ninvestu fl-oqsma kollha ta’ Għawdex.

Lil Għawdex irriduh li jkompli jsir isbaħ u aħjar u joffri kwalità ta’ ħajja dejjem ogħla għall-ġid tagħna lkoll. Il-politika tagħna tħares lejn investiment fl-informatika, fis-servizzi finanzjarji, fis-servizzi tal-manifattura, fit-turiżmu, fl-edukazzjoni u fis-saħħa.

Din hi l-politika li ser tkompli tmexxi lil Għawdex ’il quddiem.  Dan kien, għadu u jibqa’ l-għan ewlieni tagħna u jiena nemmen li iva, flimkien, ser inkomplu naħdmu biex nilħquh, għall-ġid ta’ Għawdex tagħna.”

L-aħħar 12-il sena raw ukoll lill-Ministru għal Għawdex f’ħidma kontinwa tikkollabora mal-Kunsilli Lokali Għawdxin ankè fis-snin meta dawn kienu għadhom fil-bidu tagħhom.  Għajnuna li swiet biex ħafna minn dawn il-Kunsilli Għawdxin żviluppaw u ħadmu b’risq il-lokalitajiet tagħhom. 

Aħna bħala Kunsill li kontinwament gawdejna minn din il-kollaborazzjoni ma stajniex ma nirrokonoxxux dan. Ma stajniex ma ninnominawx lil Giovanna, sinonima max-xena politika attwali ta’ pajjiżna, għall-premju Ġieħ in-Nadur.  Filwaqt li jirrikonoxxi dak li sar fil-passat, dan il-ġieħ jagħti wkoll mertu lill-ħidma li għad trid twettaq Giovanna Debono, ħidma li tagħmel gieħ lil Għawdex iżda tagħti wkoll ġieħ lil dan ir-raħal fejn, twieldet, kibret u qed tgħix flimkien ma’ dawk qrib tagħha.

Grazzi Giovanna. 

